Sarajevo, 29.6.2015.
Konferencija o računarstvu u oblaku (Cloud Computing) Sarajevo, 3.6.2015.

U organizaciji Američke trgovačke komore u BiH 3.6.2015. održana je Konferencija o računarstvu u oblaku (cloud computing) u cilju demonstriranja moguće dobiti za BiH kompanije kroz korištenje cloud servisa.
Konferencija je okupila BiH kompanije koje već nude cloud servise, a predavači su govorili o vlastitim iskustvima te ponudama kompanija koje su predstavljali. O cloud servisima govorili su predstavnici Logosofta, Microsofta BiH, Oracla i Zire, CISCO kompanije i QSS-a.
Svi predavači dijele zajednički stav da se broj korisnika cloud servisa konstantno povećava, te da korisnici cloud sevisa postaju i javna tijela. Osnovni razlozi zbog kojih se broj korisnika povećava je, između ostalog, brzina implementacije zahtjeva korisnika, često jeftinije rješenje, potreba za IT osobljem na strani korisnika se smanjuje, odgovornost za održavanje sistema prebacuje se na provajdera cloud servisa i slično. Osim toga istaknuto je da korisnik često ne zna gdje se stvarno nalaze njegovi podaci, a to kod korisnika stvara određeno nepovjerenje.  
Kompanija QSS iz Sarajeva, koja ima najveći broj cloud implementacija u BiH, prikazala je listu svojih najznačajnih korisnika. Naveli su da njihove cloud servise koriste i Kompanija za trgovinu „Bingo“, Regulatorna Agencija za komunikacije još od 2009. godine (baza prenesenih brojeva), Wiener osiguranje (bivše Jahorina osiguranje), Lutrija BiH, kao i Portal javnih nabavki BiH.
Direktor Agencije za informacijsko društvo Republike Srpske (AIDRS) govorio je o pravnom osvrtu na usluge cloud computinga i usklađenost domaćeg zakonodavstva sa evropskim načelima. Naveo je da AIDRS, kao javno tijelo, već koristi određene cloud servise. Naveo je vrlo važna pitanja koja se tiču zaštite podataka, a nisu adekvatno riješena kao na primjer: koje pravo je mjerodavno - pravo pružalaca usluga ili naše pravo, čija je odgovornost za štetu, pod kojim se uslovima podaci mogu otkriti trećim licima i slično. Govorio je i o problemu privatnosti i sigurnosti, a od propisa koje prate i poštivaju naveo je Zakon o zaštiti ličnih podataka u BiH i Direktivu 95/46/EC, te je spomenuo i Standardne ugovorne odredbe Evropske unije koje se odnose na prenos podataka u inostranstvo (EU Model Clauses EUMC).

